
62

E fra-i atri ô motivo ô l'è pù questo,

Che in Spagna ô me decidde a incamminâme,

De fâ quant’ho scoverto manifesto

A-i regnanti, e pregâli d’accordâme

Barchi, ommi e mezi pe tornâ chì presto

Con quelli che vorriàn accompagnâme,

Onde poeî continuâ, rende ciù esteisa

E portâ a compimento quest’impreisa.

Quanto de bello a civiltæ europea,

Quanto de giusto ha a religion de Cristo;

In quest’isoe anche mi veddiæ voentea;

Ma besêugna che ûn ommo scie provvisto

Pe incivilî gente selvaggia e fea

E fanatico meno e meno tristo,

Un apostolo in somma ûn pö ciù dotto

E ciù prûdente che non è ô Paolotto

Saiva Marcena l’ûnico sûggetto

Ciù adattôu pe-a sant’opera e capaçe

Tanto pe-ô chêu quanto pe l’intelletto,

Veddo in lê quæxi tûtte combinâse

E doti d’un apostolo perfetto;

Ma ministri ciù zoveni associâse

Devan a ûn ommo grande, ma zà vegio,

Scimili a-ô meno, se non pægi o megio.

Di treî giudiçi a colpa circoscrita

A non è a-i guai trascorsci, ma a l’è esteisa

A uña serie de guai quæxi infinita;

Per lô uña gente generosa offeisa,

Per lô infamâ fù uña Colonia e afflita,

Per lô fù compromissa a nostra impreisa,

A l’avieiva per lô a Spagna in compenso

De tanti sacrifizii ûn danno immenso.

